
1ҚАЗЫЛЫҚ ТАУЫНЫҢ КӨРКЕМ САНАДАҒЫ ПІШІНІ 

 
Аңдатпа. Мақалада мифтік баяндар мен ауыз әдебиеті үлгілеріндегі «Қазылық 
тауының» көркем санадағы бейнесі талданды. Соның ішінде жекелеген топонимдік 
атау арқылы «кеңістік коды» ұғымына үңіліп, танымдағы алғашқы түсінік-ұғымдары 
сараланды. Мифтік танымнан санаға орныққан «Қазылық» атауының көркем-
эстетикалық қызметі анықталды. «Қазылық» топонимінің сакралды қызметі оғыз-
қыпшақ дәуіріндегі жырлардан бастау алып, ХІХ ғасырдағы қазақ әдебиетінде 
жалғасын тапты. Бұл атаудың түркі халықтарына тән ауыз әдебиет үлгілерінде 
қызметі салыстырылды. Зерттеу барысында «Қазылық» атауы мифопоэтикалық 
топоним ретінде қарастырылды. Бұл тау, қала атауының түркі танымындағы 
орны мен қызметін талдауда «Қорқыт ата кітабы», Күдеріқожа Көшекұлының 
толғауы алынды. Топоним ретінде қабылданған ұғымның көркем кеңістіктегі 
бейнелеу құралы ретіндегі қолданысы мифтік баяндармен салыстырыла отырып 
қарастырылды. «Қазылық» топонимінің қалыптасуына негіз болған тарихи-
мәдени, мифологиялық және тілдік уәждер сараланып, оның көркем мәтіндегі 
семантикалық және символдық мәні айқындалды. Топонимнің шығарма кеңістігін 
ұйымдастырудағы, тарихи жад пен ұлттық дүниетанымды танытудағы, сондай-
ақ кейіпкердің кеңістікке қатысты танымын берудегі қызметіне талдау жасалды. 
«Қазылық» топонимінің танымдық, көркемдік және мәдени-семантикалық 
қызметін айқындаған талдау нәтижесінде оның жай ғана географиялық атау емес, 
ұлттық тарихи-мәдени ақпаратты жинақтайтын көркемдік бірлік екендігі туралы 
ғылыми тұжырымдар жасалды. 

Түйін сөздер: сакралды кеңістік, Қазылық, топоним, тау, атамекен. 

 
Кіріспе. Кеңістік – адамзаттың мәдени танымындағы алғашқы категорияларының 

бірі. Әр халықтың таным жүйесіне сай өзіндік көркем-семантикалық үлгіге ие. Тау, өзен, 
көл, дала сынды табиғи нысандардың болмыстағы қызметі физикалық-географиялық 
өлшем болса, санадағы рөлі сакралды мазмұнда қалыптасқан. М.Элиаденің сакралды 
және профандық кеңістік арақатынасы туралы тұжырымдамасы көрсеткендей, адам 
баласы қоршаған ортаны түсіну әрі игеру барысында табиғи нысандарды символдық 
жүйеге айналдырды [1, 47]. Адамзат өзінің болмысы мен өмірдің мәнін сол кеңістік арқылы 
түсіндіруге ұмтылды. Табиғаттың алып нысандары мен құбылыстарына «жердің кіндігі», 
«баспана», «қорған» сынды сакралды сипат берді. 

 

1Мақала ҚР ҒЖБМ Ғылым комитеті қаржыландыратын AP22685428 «Киелі мекендердің поэтологиялық мо-
делі» атты ғылыми жоба аясында әзірленді. 

Мифтік танымда тау – жердің кіндігін, үш әлемнің байланысын білдіретін элеметтердің 
бірі. Таудың көркем санадағы қызметі, бейнесі алуан түрлі. Бір мәдениетте тау рух иелік 
күш ретінде бейнеленсе, екінші халықтың ежелгі танымында тіршіліктің бастауы, жерді 
ұстап тұрған діңгек қызметін де атқарады. Жалпы түркілік танымда Тау – кеңістіктің тік 
құрылымындағы «жоғары» аймақты бейнелейтін, аспан мен жерді жалғастырушы, ата-
баба аруағы мекендейтін, кейде батырлардың, әулиелердің қорғаушысы ретінде танылатын 
киелі нысан. Ал ұлттық дүниетанымда тау тек жер кіндігі ғана емес, атамекен, туған жер 
ұғымымен де ұштасады. 

Зерттеу нысанына алынған «Қазылық» атауы мифтік танымнан бастау алып, ауыз 
әдебиет арқылы жалғасын тапқан, ұлттық көркем кеңістікте сакралды сипатқа те топоним. 
Бұл атау ҚР ҰҒА академигі, тарих ғылымдарының докторы С.Сыздықовтың «Қарқаралы 
– Қазылық» еңбегінде Қарқаралы тауының ежелгі аты деп көрсеткен. Аталмыш 
еңбекте Қазылық тауының географиялық орны – қазіргі Қарқаралы өңірі. Ғалымның 
пайымдауынша бұл тау – Еуразия кеңістігінің «кіндігі». «Ежелгі дәуірдегі ғұндардың 
батысқа миграциясын, орта ғасырларда түркілер мемлекеттілігінің қалыптасуын, Дешті 
Қыпшақ даласындағы қанқұйлы жорықтарын, Қазақ хандығы тұсында қалыптасқан билер 
және батырлар институтын, патша үкіметінің отаршылдық саясатын, елдің еркіндігі 
мен тәуелсіздігі үшін күрескен Алаш зиялыларының іс-қызметін және Кеңестік дәуірдің 
зобалаңы мен даму ерекшеліктерін бастан кешірген өңір» [2, 10]. 

Демек, мифтік танымдағы тау – жердің діңгегі болса, Қазылық тауы құрлықтың кіндігі 
қызметін атқарып, ұлттық танымдағы рухани бастаудың негізі екенін көрсетеді. Жалпы 
«Қазылық» топонимі – нақты географиялық белгіленген, сақ-ғұн дәуірінен бүгінгі күнге 
жеткен тарихи-мәдени жадының сакралды көрінісі. 

Филология ғылымдарының докторы, профессор Қ.Садырованың «Түркі тілдері 
материалдары  негізінде  топонимдердегі  мифтік  танымның  көрінісі»  мақаласында: 
«Мифтік топонимдер сияқты тілдік бірліктер алғашқы дүниетаным мен мәдениеттің 
көрінісін таңбалап, оны ұрпақтан ұрпаққа жеткізеді. Мифтік топонимдер – аңыздар 
мен мифтерде сақталған, тылсым әрі киелі деп танылатын географиялық нысандардың 
атаулары» [3, 94], – деген анықтама берді. Демек, «Қазылық» атауы – мифтік танымнан 
бастау алып, ауыз әдебиет пен тарихи жады арқылы ұрпақтан-ұрпаққа жеткен, ұлттық 
көркем кеңістіктің сакралды мәнге ие маңызды бір бөлігі. 

Әдістеме және зерттеу әдістері. Зерттеу тақырыбын қарастыру барысында талдау 
және жинақтау, салыстыру, интерпретациялау, тарихи-салыстырмалы және мәтіндік 
талдау сияқты әдіс-тәсілдер қолданылды. Зерттеу нысанына қатысты отандық және 
шетелдік ғалымдардың еңбектеріндегі теориялық тұжырымдар негізге алынып, олардың 
пікірлері зерттеу материалының мазмұны мен ерекшеліктерін айқындау мақсатында 
талданды. Аталған теориялық ұстанымдар негізінде топонимнің тарихи, тілдік, мәдени 
және көркемдік сипатын өзара сабақтастықта қарастыруға мүмкіндік беретін ғылыми 
тұжырымдар жасалды. 

«Қазылық» топонимінің көркем санадағы қызметін анықтау мақсатында «Қорқыт ата 
кітабындағы» «Дерсеханұлы Бұқаш» жыры мен Күдеріқожа Көшекұлының «Қарқаралы 
– Қазылық» толғауы негізгі мәтіндік материал ретінде алынды. Көркем мәтіндерді талдау 
барысында «Қазылық» атауының қолданылу контексі, оның кеңістік ұйымдастырудағы 
қызметі, тарихи-мәдени мәні және халықтың танымдық түсініктерімен байланысы 
сараланды. Салыстырмалы әдіс арқылы аталған шығармалардағы топонимнің берілу 
ерекшеліктері салыстырылып, оның әр мәтіндегі семантикалық және көркемдік 
қызметіндегі ұқсастықтар мен айырмашылықтар анықталды. 

Зерттеу барысында көркем мәтін мен тарихи-лингвистикалық деректерді өзара 
байланыстыра қарастыру «Қазылық» топонимінің табиғатын кешенді түрде тануға 
мүмкіндік берді. Осы әдістемелік ұстанымдар негізінде топонимнің халық жадындағы 
тарихи ақпаратты сақтау, ұлттық кеңістікті таныту және көркем мәтінде белгілі бір 
идеялық-эстетикалық қызмет атқару ерекшеліктері айқындалды. 



Қазылық тауының көркем санадағы пішіні 

Талқылау мен бақылау. Мифтік танымда киелі кеңістік адамның тағдырына, 
болмысына әсер ететін тылсым күштермен байланысты сипатталады. Мифтік баяндарда 
да, ауыз әдебиеті үлгілерінде де мұндай сакралды кеңістіктер мен нысандар бірнеше 
поэтикалық қызмет атқарады. Мысалы, киелі кеңістіктің бір үлгісі саналатын үңгір – 
қаһарманды түрлі қауіп-қатерден қорғаған, баспана болған орын ретінде көрінеді. Ал, тау 
(шың, таудағы үңгірлер) жаралы немесе әлсіреген қаһарманның дертіне шипа дарытқан, 
күш-қуатын қалпына келтірген кеңістік ретінде сипатталады. Тау мен үңгірдің тағы бір 
негізгі қызметі қаһарманның ата-баба рухымен тілдесіп, тылсым күштермен байланыс 
орнатқан, рухани жаңғыруына себеп болған сакралды орталық. Көркем танымдағы бұл 
қызметтер Қазылық тауының ауыз әдебиеті үлгілеріндегі бейнесінен де көрінеді. 

«Қорқыт ата кітабындағы» «Дерсе-хан ұлы Бұқаш» жарында Қазылық – жаралы 
баланы түрлі жыртқыш аң-құстан қорғаған, дертіне шипа болған, Қызыр бабамен 
жолықтырған мекен. Жырда Оғыз қағаны Байындыр хан той жасап, үш түрлі киіз үйлер 
тіктіреді. Ақ киіз үйге – ұлы бар бектер, қызыл киіз үйге – қыз өсіріп отырған бектерді 
жайғастырады.  Ұлы да, қызы да жоқ қонақтарға қара үй тігіледі. Оғыздың Дерсе-
хан атты бегін осы қара үйге орналастырады. Бұның себебін сұрағанда хан «ұлы, қызы 
жоқ адамдарды Тәңірі-Тағала қарғапты, біз дағы қарғаймыз» деп жауап беріпті. Бұған 
ашуланған Дерсе-хан үйіне келіп, әйелімен ақылдасады. Әйелі оған «елді жинап той 
берейік, батасын алайық» деп ақыл айтады. Той жасап, халыққа қуаныш сыйлаған бекке 
тәңір ұл береді. Ұлы – Бұқаш атадан артып туып, елдің ықыласына бөленеді. Ержүрек 
батырлығымен көзге түседі. Бұдан қауіптенген Дерсе-ханның уәзірлері бекті ұлына қарсы 
арандатады. Уәзірлеріне сенген бек ұлын аң аулауға шақырады. Аң қуып жүрген баласын 
атып, мертіктіреді. Жаралы Бұқаш Қазылық тауының етегінде қалады. Бала жығылғанда 
боз атты Қызыр жанына келіп, үш рет жарасын қолымен сипап: «Саған бұл жарадан өлім 
жоқ, қорықпа, таудың гүлі мен анаңның сүті сенің жараңа дауа болады» [4, 133], – дейді 
де ғайып болады. Үзіндіде Қазылық тауының көркем кеңістіктегі бірнеше қызметін бөліп 
көрсетуге болады. 

Біріншіден, Қазылық тауы – құт қонған кеңістік. Көркем санадағы Тәңірдің құты, 
рухтардың қолдауы, әулиелердің шарапаты тиетін киелі мекен. Бұқаштың өлім аузында 
жатқан сәтінде дәл осы жерде Қызырдың пайда болуы құт дарыған сакралды аймақ екенін 
аңғартады. 

Екіншіден, Қазылық тауы дерке шипа дарытатын табиғи кеңістік ретінде суреттелген. 
Мұнда киелі мекеннің сипатына сай емдік шөптер мен гүлдер өседі. Қызырдың «таудың 
гүлі мен анаңның сүті сенің жараңа дауа болады» деп, шипаны осы киелі мекеннен 
алынатынын айтады. 

Дерсе-хан үйіне оралғанда бұл жағдайды әйелінен жасырады. Бірақ ананың көңілі 
тыныш таппай, баласын іздеуге аттанады. Мертіккен баланы Қазылық тауының етегінен 
табады. Қараса, баласы қызыл қанға боялып жатыр екен. Сонда анасы: 

Қазылық таудың көп суы 
Ағар екен, ақпасын! 
Қазылық таудың көк шөбі, 
Шүйгін екен, тапталсын! 
Жүйрік сенің киігің, 
Жортпасын енді, тас болсын! 
Не білейін, ұланым, 
Тілге енді келсейші! 
Арыстаннан өлді ме? 
Не болмаса ажалы 
Қабыланнан келді ме? 
Бұл қазаңды білдіріп, 
Кеудеңде жаның, бар болса, 
Ұлым хабар берсейші! [4, 133]. 



М.Н. Миразова, Ж. Болтанова 

№ 3/2026 246 ВЕСТНИК Евразийского гуманитарного института 
BULLETIN of the Eurasian Humanities Institute 

 

 

Баласынан айырылған ана табиғатты, таудағы аң-құсты қарғайды. Сонда анасының 
зарлы үні баланың құлағына жетіп, есін жинайды. Анасының жоқтауына төмендегідей 
жауап қайтарады: 

Аққан суды, анашым, қарғамағын, 
Қазылық таудың бұл жерде күнәсі жоқ. 
Шүйгін шөпті, анашым, қарғамағын, 
Қазылық таудың бұл арада кесірі жоқ. 
Желдей жортқан киікті қарғамағын, 
Қазылық таудың мұнда да жазығы жоқ. 
Арыстан мен қабыланды қарғамағын, 
Қазылық таудың бұл арада айыбы жоқ, 
Қарғасаң қарғай бергін өз әкемді [4, 134] – дейді. 
Бұқаш анасының қарғысына: «Қазылық таудың бұл жерде күнәсі жоқ», «Қазылық 

таудың мұнда да жазығы жоқ» деп, тауды ақтайды. Бала тауға кінә артпайды, керісінше 
Қазылықтың киелілігін айтады. Мұнда оған Қызыр келгенін, дертіне шипа болатын емді 
айтқанын жеткізеді. 

Бұл үзіндіде Қазылық тауының санадағы жұмақтың сипатына ұқсас ландшафты 
да баяндалған. Қазылықтың етегіндегі су – тазалықтың символы, тіршіліктің бастауы. Екі 
әлемді жалғаушы стихия. Көк шөп, гүлдер – өсіп-өнудің және құнарлылықтың белгісі, 
жұмақтың элементі. Тауды мекендейтін киіктер – еркіндік пен даланың, ал қабылан мен 
арыстан – табиғаттың қуатын бейнелейді. Аталған табиғаттағы нысандар мен құбылыстар, 
элементтердің бәрі бірігіп Қазылықтың сакралды сипатын арттырып тұр. 

Демек ананың жоқтауы мен баланың жауабы Қазылықтың киелілігін жоққа шығарма, 
керісінше оны айқындады. Қазылықтың қасиеттілігі, табиғаттың кінәсіздігі және киелі 
кеңістіктің адам тағдырын сақтаушы қызметі көркемдік тұрғыдан бекітілді. Осылайша, 
Қазылық тауы құт қонған мекен, өлім мен өмірдің шекаралық кеңістігі, табиғи шипаның 
бастауы, адам мен екінші әлемді (жұмақ) байланыстыратын мифологиялық орталыққа 
айналды. Қазылық тауы жырдағы жай ғана оқиға өткен орын емес, қаһарманның 
тағдырына әсер еткен, оның қайта күш алып, түлеуіне ықпал жасаған киелі кеңістік ретінде 
бейнеленді. 

«Қорқыт ата кітабындағы» тағы бір жырда Қазылық атауы кездеседі. «Қазылық Қожа 
ұлы ер Икенебек» жырында бұл атау кісінің есімі. Жоғарыда талдаған «Дерсе-хан ұлы 
Бұқаш» жырында: 

Мыж-мыж болып қазылық аттан құлағанша, 
Қан таусылып, кеудеден жан шыққанша, 
Жалғыз ұлдың жолынан оралмайын, 
Қара басым бүл күні болсын құрбан!» [4, 132] «қазылық ат» деген тіркес бар. Ал, 

С.Сыздықов «Қарқаралы – Қазылық» еңбегінде ХІ-ХІІІ ғасырда Қарқаралы жерін мекен 
еткен Қарлық хандығының астанасы – Қойлық қаласының атауы кей деректерде «Қазылық 
қаласы» деп жазылғанын көрсеткен [2, 12]. Демек, ХІ-ХІІІ ғасырдағы Қазылық қаласы ІХ-Х 
ғасырдағы Оғыз қағанатының атамекені болуы мүмкін. Себебі, «Қазылық Қожа», «қазылық 
ат» деген тіркестерді «Қазылық қаласынан шыққан Қожа» немесе «Қазылық қаласының 
жылқысы» деп түсінеміз. 

Халық ауыз әдебиетіндегі «Қазылық» атауының туған жер, елді мекен мағынасында 
қолданылған нұсқасы В.В.Ралдовтың «Алтын сандық» еңбегіне енген. «Халық өлеңдері» 
бөліміндегі «Қалмақтың жерін айтып жылағаны» толғауында: 

Қайран да қайран, қайран тау. 
Байдан маған тиген тау, 
Үш атамыз өткен тау, 
Үш мың қара біткен тау. 
Баян бір ауылы Қазылық, 
Жолың жатыр жазылып, 

Жазғытұры көшкенде, 
Қалушы едің қара жол 
Қабырғадан қазылып. 
Күзгітұры қонғанда, 
Жатушы едің жазылып» [5, 36]. 
үзіндіде Қазылық тауы халыққа ата-бабадан мұра болған мекен, көшпелі халықтың 

туып-өскен жері ретінде баяндалған. Мұндағы Қазылықтың сипаты жерұйыққа ұқсас. 
Малға жайлы, құтты мекен болғанын көрсеткен. «Жазғытұры көшкенде», «Күзгітұры 
қонғанда» деген жолдардан көшпелі тіршіліктің маусымдық қонысы әрі дәстүрлі көші-
қон жолының маңызды бөлігі болғаны белгілі. 

«Қазылық» топонимі Бұқар жыраудың толғауларында да кездеседі: 
«Он екі Қазылық, Ой Түндік 
Шауып шықтым белеңге, 
Тау суындай сарқырап 
Әскерің жатыр өреңде» [6,165]. 
Үзіндідегі Он екі Қазылық тіркесін Ж.Артықбаев «Қарқаралы басында жалғыз арша» 

мақаласында Қарқаралы, Қу, Кенттен бастап, бір жағынан Баянауылға дейін, екінші жағы 
Хан Шыңғысқа дейінгі аймақты алып жатқан таулармен байланыстырып талдады. Бұл 
таулар Түндік өзенінің екі жасында қапталдасып орналасқандықтан «он екі» санымен 
біріктіріліп аталған [7]. Демек өлең жолдарындағы «Он екі Қазылық, Ой Түндік» тіркесі 
– автордың туған жерін, атамекені, өзен бойын жағалай орналасқан таулардың шоғыры. 

Қазылық тауының туған жер моделіндегі қызметі Күдеріқожа Көшекұлының 
шығармашылығында жалғасын тапты. Бұқар жыраудың толғауындағы «Он екі Қазылық», 
«Ой Түндік» топонимдері ақынның «Қарқаралы, Қазылық» толғауында: 

«Жазылып құмар жайлаудан... 
Бес Қазылық, Ой Түндік, 
Көрінер жерің бір күндік. 
Күншілік жерден көрінген, 
Көрінсе көңілім сүйінген, 
Баянаулы, Қазылық» [8], – деп сипатталған. 
Ал, Қазылық тауының құт мекен болған жерұйық сипатын: 
«Құтты, құтты, құтты тау, 
Құт сан қара біткен тау. 
Өмір бойы іздесем, 
Табылмас сендей сүтті таy... 
Жатып қалған жас қозы 
Жайылып қой болған тау» немесе 
«Ағашың әйбат көрінген, 
Жемісі жерге төгілген, 
Жарықтығым, қайран тау» [8], – деп баяндайды. 
Толғауда Қазылық тауын «Құтты, құтты, құтты тау», «дәурен сүрген тау», «той болған 

тау», «Жемісі жерге төгілген тау» деп сипатталған, жерұйыққа теңеген. 
Ұлттық танымда туған жер, атамекен ұғымы киелі сипатта, ата-баба рухымен 

байланысты қабылданған. Ауыз әдебиетінде Дала, тау, су, өзен, жайлау сынды табиғи 
нысандар халық бірге өмір сүретін, қуаныш пен қайғыға ортақ жанды субъектіге айналған. 
Бұл дәстүр жыраулар мектебі қалыптастырған толғауларда жалғасын тапқан. Сондықтан 
Қазылық тауы әр кезеңдегі көркем мәтінде ұрпақ сабақтастығын сақтаған ата-баба 
аруағының мекені, тұтас бір халықтың тарихы бойында жинақтаған киелі кеңістік ретінде 
көрінді. 

Демек, көркем мәтіндердегі Қазылық тауының бейнесін үш түрлі қабатта қарауға 
болды. Біріншіден, Қазылық нақты географиялық орын. Екіншіден, ол көшпелі тұрмыстың, 
шаруашылық өмірдің материалдық діңгегі. Үшіншіден, сакральды-рухани мәртебеге 

ие, ата-баба аруағы пен ұрпақ арасындағы дәнекер. Тылсым қасиетке ие қорғаушы күш 
дәрежесіне көтерілген мекен. 

Нәтижелер. Тақырыпты зерттек барысында жүргізілген талдау нәтижесінде 
төмендегідей тұжырымдар жасалды: 

«Қазылық» атауы – нақты шекарасы белгіленген мекен. Тарихи деректерде Қазылық 
тауының қазіргі географиялық орны Қарқаралы жері. Сонымен қатар сақ-ғұн дәуірінен 
бастап, ХІ-ХІІІ ғасырдағы Қарлық хандығының ордасы. Бүгін күнге дейін тарихи-мәдени 
жады ретінде сақталып жеткен көне топоним. Жалпы «Қазылық» топонимінің «Қазылық 
қаласы», «қазылық ат», «Қазылық Қожа» сынды тіркестерде кездесуі оның бір ғана тау емес 
екенін анықтады. Бұл топоним кең мағынадағы атамекен, туған жер, туған өлке ұғымымен 
де байланысты қолданғанын көрсетті. 

Бұл туралы Ә.Марғұлан «Ежелгі жыр-аңыздар» атты кітабында да жазды. Еңбекте: 
«Қарқаралының күншығысында, Семейдің күнбатысында тұратын биік тауларды (Кент, 
Мыржық, Абралы, Дегелең) ерте заманда Қарлықтардың қоныстанып отырғанын қытай 
тарихы ашық жазған. Сондықтан кейбір ғалымдардың Қарқаралы – Қазылық деп атауы 
осыдан шыққан. Қазылық атауы «Манас» жырында да жолығып отырады. В.В.Радлов та 
«Қазылық тауы» Қазақстан жерінде екенін ашық мысалдармен келтірген» [9,172], – деп 
жазды. 

Қазылық тауы «Қорқыт ата кітабындағы» «Дерсе-хан ұлы Бұқаш» жырында бірнеше 
көркемдік-мифопоэтикалық қызмет атқарды. Біріншіден, бұл мекен құт қонған, тәңір 
қолдап, Қызыр бабаның шапағаты түскен сакралды орталық әрі жараланған қаһарманға 
шипа берген киелі кеңістік. Екіншіден, өлім мен өмірдің шекарасында тұрған қаһарманның 
екінші әлеммен (жұмақпен) байланыс жасатқан аралық аймақ. Үшіншіден, ана мен 
баланың диалогы арқылы суреттелген жұмақ сипатты мекен. 

Ал халық өлеңдеріндегі, Бұқар жырау мен Күдеріқожа Көшекұлының толғауларындағы 
Қазылық тауының мифтік-сакралды қызметі туған өлке, атамекен үлгісіне ауысты. Қазылық 
тауы «құтты тау», «сүтті тау», «той болған тау», «дәурен сүрген тау» деген эпитеттермен 
жерұйыққа теңеліп, көшпелі халықтың тұрмысындағы маусымдық қоныс әрі ата-бабадан 
мирас болған кеңістік ретінде суреттелді. 

Қорытынды. «Қазылық» топонимі мифтік танымнан бастау алып, ауыз әдебиеті мен 
жыраулық поэзия арқылы ұлттың көркем санасына сакралды кеңістік ретінде орнықты. 
Жалпы жер-су атауларының басым бөлігі киелі мәнге ие. Бұл тұжырымға филология 
ғылымдарының докторы, профессор Ж.Тектіғұл «Қазақ топонимдерінің мифологиялық 
қабаты» мақаласында төмендегідей анықтама берді: «Қазақ топонимдерінің мифологиялық 
негізі ежелгі түркілік дүниетанымнан бастау алады, ал сакралды атаулар халықтың 
мифологиялық санасының көрінісі» [10,170]. 

«Қорқыт ата кітабындағы» «Дерсе-хан ұлы Бұқаш» жырындағы Қазылық тауының 
Қызыр жортқан, шипа берген сипатынан көрсем санадағы «құт қонған» тылсым сырлы 
моделі жасалды. Жырда жоғарыдағы талдауларда көрсеткендей, бұл тау өлім мен өмір 
шекарасында тұрған мифологиялық орталық қызметін атқарды. Ал халық өлеңдері мен 
Бұқар жырау, Күдеріқожа Көшекұлы толғауларында халыққа жайлы, туған өлке атамекен 
ұғымымен ұштасып көшпелі тұрмыстың рухани-материалдық негізіне айналды. Көркем 
санадағы «жерұйық» пішіні қалыптастырды. 

Бұл трансформация «Қазылық» атауының бір мағыналы топоним емес, тарихи-
мәдени үдерістер мен қоғамдық санадағы өзгерістерге байланысты мазмұны толығып, әр 
дәуірде жаңа семантикалық және сакралды сипатқа ие болғанын көрсетті. Топонимнің 
семантикалық өрісіндегі мұндай өзгерістер оның халық санасында тек белгілі бір 
географиялық нысанды белгілеуші атау ретінде ғана емес, тарихи оқиғалар мен рухани 
құндылықтарды жинақтаушы мәдени таңба ретінде орныққанын аңғартады. 

Тақырыпты зерттеу барысында Қазылық тауы мифтік танымдағы «жердің кіндігі» 
концептісімен байланысты қарастырылды. Бұл байланыс тау бейнесінің халықтың кеңістік 
туралы түсінігіндегі ерекше орнын және оның сакралды сипатқа ие болу себептерін 

айқындауға мүмкіндік берді. Мифтік дүниетанымда тау жоғары мен төменді, аспан мен 
жерді жалғастырушы вертикаль кеңістік ретінде қабылданса, Қазылық атауына қатысты 
мәтіндерде де осы кеңістіктік-символдық сипаттың көрініс табатыны байқалады. Осы 
тұрғыдан алғанда, Қазылық тауының бейнесі халықтың кеңістікті игеру тәжірибесімен 
қатар, оның рухани-мәдени танымын да танытатын нысан ретінде көрінеді. Сонымен бірге 
«Қазылық» топонимінің фольклорлық және әдеби мәтіндердегі қолданысы оның ұлттық 
әдебиеттегі атқаратын қызметін кеңейте түседі. Топоним белгілі бір мекенді көрсету 
қызметімен қатар, тарихи оқиғаларды еске түсіру, халықтың өткенін жаңғырту, ұлттық 
кеңістікті көркемдік тұрғыдан белгілеу және тарихи жадты ұрпақтан-ұрпаққа жеткізу 
функцияларын атқарады. Осы арқылы географиялық атау көркем мәтіннің семантикалық 
құрылымына еніп, шығармадағы тарихи-мәдени мазмұнды тереңдететін маңызды 
көркемдік детальға айналады. 

Нәтижесінде «Қазылық» атауының халық тағдырындағы рөлі де айқындала түседі. 
Оның тарихи деректерде, фольклорлық шығармаларда және әдеби мәтіндерде сақталуы 
белгілі бір жердің ғана емес, сол кеңістікті мекендеген халықтың тарихи тәжірибесі мен 
рухани жадын танытады. Топонимнің әр кезеңдегі түрлі мазмұндық реңктері оның уақыт 
пен кеңістікке байланысты семантикалық тұрғыдан жаңарып отыратын динамикалық 
мәдени бірлік екенін көрсетеді. 

«Қазылық» атауының көркем санадағы қызметін зерттеу топонимдердің тек 
географиялық белгі ғана емес, халықтың тарихи жады мен дүниетанымын, ұлттық кеңістік 
туралы түсінігін және рухани құндылықтарын сақтаушы мәдени-эстетикалық категория 
екенін көрсетті. Топонимнің фольклорлық және әдеби мәтіндегі қызметін кешенді түрде 
қарастыру оның тілдік табиғатымен қатар, тарихи, мифологиялық, мәдени және көркемдік 
қабаттарын өзара сабақтастыра тануға мүмкіндік береді. 

ОБРАЗ ГОРЫ КАЗЫЛЫК В ХУДОЖЕСТВЕННОМ СОЗНАНИИ 

Аннотация. В статье анализируется образ горы Казылык в художественном сознании, 
отражённый в мифологических повествованиях и произведениях устного народного творчества. 
Особое внимание уделяется понятию «пространственный код», раскрываемому посредством 
отдельного топонима, а также исследуются его первоначальные представления и смысловые 
основы в системе традиционного мировосприятия. Определяются художественно-эстетические 
функции топонима «Казылык», закрепившегося в художественном сознании благодаря 
мифологическому мышлению. Установлено, что сакральная функция топонима «Казылык» 
восходит к эпическим памятникам огузо-кыпчакского периода и получает дальнейшее развитие 
в казахской литературе XIX века. Проведён сравнительный анализ функционирования данного 
топонима в произведениях устного народного творчества тюркских народов. В исследовании 
топоним «Казылык» рассматривается как мифопоэтический топоним. Источниками 
исследования послужили «Книга деда Коркут» и толгау Кудерткожы Кошекулы, на материале 
которых анализируются место и функции топонима «Казылык» в тюркской картине мира. 
Использование данного топонима как средства художественного моделирования пространства 
сопоставляется с его функционированием в мифологических повествованиях. На основе 
анализа познавательных и художественных функций топонима «Казылык» сформулированы 
основные научные выводы. 

Ключевые слова: сакральное пространство, Казылык, топоним, гора, прародина. 

THE IMAGE OF MOUNT KAZYLYK IN ARTISTIC CONSCIOUSNESS 

Annotation. This article examines the image of Mount Kazylyk in artistic consciousness as 
reflected in mythological narratives and the oral literary traditions of the Turkic peoples. Particular 
attention is paid to the concept of the “spatial code,” explored through the analysis of a specific 
toponym, with an emphasis on its original meanings and conceptual foundations in traditional 
cognition. The study identifies the artistic and aesthetic functions of the toponym Kazylyk, whose 
symbolic significance was shaped by mythological consciousness. The findings demonstrate that the 
sacred function of the toponym Kazylyk originated in the epic tradition of the Oghuz–Kipchak period 
and continued to develop in nineteenth-century Kazakh literature. The functions of this toponym are 
comparatively examined in the oral literary heritage of various Turkic peoples. The study approaches 
Kazylyk as a mythopoetic toponym. To investigate the place and functions of the mountain and city 
name Kazylyk in the Turkic worldview, the analysis is based on The Book of Dede Korkut and the 
tolgau of Küderiqoja Köshekuly. The use of the toponym as a literary device for constructing artistic 
space is compared with its representation in mythological narratives. Based on the analysis of the 
cognitive and artistic functions of the Kazylyk toponym, the study formulates a number of scholarly 
conclusions. 

